
COMUNICÂT STAMPE
L’apontament anuâl domenie ai 5 di Març aes 10 di buinore inte a Palaç Mantica a Udin
Societât Filologjiche Furlane: si riunìs la Assemblee dai Socis
Intal ordin dal dì la aprovazion dal belanç 2016 e dai documents di prevision pal 2017
Domenie ai 5 di Març dal 2017 aes 10 a buinore, inte sede di Palaç Mantica in vie Manin 18 a Udin, si da dongje la Assemblee Gjenerâl Ordenarie dai Socis de Societât Filologjiche Furlane.

Come ogni an si rive a chest apontament par fâ un belanç no dome finanziari, ma ancje des ativitâts che la Societât Filologjiche e à inmaneât intal an passât e di chês in program pal an pene tacât. L’ordin dal dì al previôt di fat l’esam e l’aprovazion dal belanç 2016 e dai documents di prevision pal 2017. 

L’incuintri si vierzarà cul discors dal president Federico Vicario che, cu la relazion morâl, al presentarà i moments plui impuartants des ativitâts fatis tal 2016, rivuart lis iniziativis editoriâls, formativis, promozionâls e progjetuâls. L’an passât, in particolâr, la Societât Filologjiche e à tignût la Fraie de Vierte a Secuals, publicant un numar speciâl de riviste «Sot la Nape», e il Congrès sociâl a Martignà, cun ancje la presentazion dal numar unic par cure di Carlo Venuti. Plui di cent a son stadis lis manifestazions cjapadis dentri de tierce edizion de Setemane de culture furlane, in Mai, iniziativis di tancj gjenars sui diviers aspiets de culture furlane, de storie al ambient, de leterature ae lenghe, de musiche a l’art.
Di là dai events, simpri centrâl pe Societât e je la ativitât di didatiche e formazion, cui cors pratics di lenghe e culture furlane tignûts in 24 comuns dal Friûl cu la poie de Arlef, là che a àn partecipât 350 corsiscj. Dentri de Biblioteche sociâl di Palaç Mantica a van indenant lis voris di incressite e inzornament dai catalics: di resint al è stât donât, di bande de famee, il font dal musicist Luigi Garzoni. Cun di plui, juste la setemane passade si è rivâts ae scree dal Centri di documentazion, ricercje e sperimentazion didatiche, nassût di un protocol di intese cu la Arlef, che al deventarà il pont di racuelte dai materiâi didatics produsût des scuelis e pont di incuintri e riferiment pai insegnants che a fasin ativitâts par furlan. 

Il secont moment de assemblee e sarà la presentazion dal document di prevision pal 2017. Ancje il gnûf an al sarà plen di iniziativis: dai 4 ai 14 di Mai si fasarà une gnove edizion de Setemane de culture furlane, che si slargjarà ancje tes provinciis di Belum, Trevîs e Vignesie e si sierarà cu la Fraie de Vierte tai comuns di Flaiban, Merêt di Tombe e Sedean. Il Congrès sociâl al sarà a Mueç e a son in program ancje tantis altris manifestazions e la stampe di gnovis publicazions.
Udin, ai 3 di Març dal 2017
Par informazions:

